
Um níggju dagar er fyrstu 100 dag­
arnir hjá samgonguni farnir aftur 
um bak. Í Danmark er siður, at tá 
verður mett um, hvussu líkindini 
eru hjá nýggjari stjórn at fáa sín 
politikk framdan í verki.

Hvussu skilið verður jólaaftan, 
vita vit ikki enn. Men tað stendur 
á gomlum nøglum hjá samgonguni 
í hesum døgum. Í øllum  førum at 
síggja til.

Í skrivandi stund er okkurt, sum 
bendir á, at kurilin á tráðnum í sam­
bandi við uppboðssøluna verður 
loystur, tó at útsetti tingfundurin 
ikki varð settur, tá vit komu til evsta­
mark.

Men aftur hesaferð eru týðiligar 
ábendingar um, at høgra hond ikki 

nógv væl veit, hvat vinstra ger. Tam­
arhald er ikki á tingflokkunum, og 
samgongan dugir ikki nógv væl at 
greiða frá sínum boðskapi.

Eitt er, at samgongan ikki dugir 
nóg væl at greiða almenninginum 
frá. Tað er ein trupulleiki í sær sjálv­
um. Men tað tykist sera løgið, at sam­
gongufólk soleiðis longu leggja seg 
upp á tvørs – áðrennn samgongan 
hevur sitið sína fyrstu 100 dagar.

Kaj Leo Holm Johannesen fekk 
nógvan kritikk fyri sín máta sum 
samgonguleiðari. Men hann vísti 
tó fleiri ferðir, at hann megnaði 
at fáa samgonguna at halda sam­
an og standa saman. Seinast hann 
gjørdi tað, var tá rokið var um 
Jørgen Niclasen tíðliga í summar. 

Samgongan til at støkka, tá ting­
manningin í Sambandsflokkinum 
hevði hug at reisa seg ímóti løg­
manni. Tá hann kallaði síni fólk 
saman og segði teimum, hvar skápið 
skuldi standa.

Nú vita vit ikki, um Aksel V. Jo­
hannesen hevur tamarhald á sínum 
suðuroyartingmonnum – ella  um 
hetta er eitt symtom uppá, at sam­
gongulimir als ikki eru samdir um 
fiskivinnupolitikkin.

Fyri okkum, sum standa uttan­
fyri tykist tað eitt sindur løgið, at 
landsstýrismaðurin í fiskivinnumál­
um enn ikki hevur sett nevndina, 
sum sambært samgonguskjalinum 
skal orða fiskivinnupolitikkin hjá 
nýggja landsstýrinum. Sum tað so 

greitt stendur í samgonguskjalinum, 
so skal »ein grundleggjandi nýskipan 
av fiskivinnuni fremjast. Hetta skal 
gerast við, at ein breitt samansettur 
arbeiðsbólkur við fakligum førleik­

um og vinnuligum royndum alt fyri 
eitt verður settur at gera tilmæli til 
politisku skipanina um nýskipan í 
fiskivinnuni frá 1. januar 2018 – har 
meginreglan er, at vinnan skal virka 
eftir marknaðartreytum«.

Tað tykist løgið, at samgongan nú 
fer at stríðast um eina uppboðssølu 
– sum í besta lagi verður gjørd í óð­
um verkum – heldur enn at fara 
undir eina skipaða tilgongd at skapa 
ein nýggjan og burðardyggan fiski­
vinnupolitikk, sum bæði vinnan og 
politiska skipanin kunnu góðtaka.

Løgið at samgongan ikki 
setir ferð á nýskipanararbeiðið

Set nú hasa nevndina Høgni

Fitt av fólki hevði leitað 
sær til tiltakið í morgun, tá 
ið nýggja el-løðistøðina hjá 
SEV, varð tikin í nýtslu á 
stóra parkeringsplássinum 
niðan fyri býráðshúsið í 
Klaksvík.

Jógvan Skorheim, borg­
arstjóri í Klaksvík, fekk 
handaðan ein »lykil« frá 
Hákun Djurhuus, stjóra 
á SEV, sum ger støðina 
virkna. Síðani kliptu, Jógvan 
Skorheim og Sirið Stenberg, 
landsstýriskvinna í Umhvørv­
ismálum hvørju megin eina 
vakra sloyfu av einum silki­
bandi, sum var um støðina 
– hetta sum tekin um, at nú 
varð fyrsta almenna el-løði­
støðin í landinum til el-bilar 
tikin í nýtslu.

Eftir tað vórðu tveir el-bil 
settir at løða – annar av borg­
arstjóranum, Jógvan Skor­
heim og hin av stjóranum í 
SEV, Hákun Djurhuus. 

Síðani varð boðið til ein 
kaffimunn í byráðshøllini, har 
eisini røður vórðu hildnar, til­
takinum og umhvørvinum 
annars at frama – fyrst borg­
arstjórin, síðani landsstýris­
kvinnan í heilsu- og innlend­
ismálum, sum eisini umsitir 
umhvørvismál, Sirið Stenberg. 
Henni á baki kom Hákun 
Djurhuus, stjóri á SEV.

Eftir røðurnar, handaði 
borgarstjórin, stjóranum á 
SEV og landsstýriskvinnuni 
hvør sítt búmerki - eitt bringu­
prýði av Nólsoyar Páll, sum 
»Áhugafelagið Nólsoyar Páll« 
hevur latið gjørt – hetta sum 
ímynd av vísión, nú fyrsta 
løðistøð í ladinum er sett í 
Klaksvík, júst har, sum Nóls­
oyar Páll eisini hevur gingið á 
válað í síni tíð.

Sum sagt var væl av fólki 
komið saman til hesa serligu 
hátíðarløtu, nú enn ein varði 
er settur í Klaksvík, umhvørvi­
num at frama. Eisini ein flokk­

ur frá Tekniska Skúla var við, 
sum ger tað hugaligt at fara 
undir hetta nýggja stig – At 
tey ungu, sum eru tøkniliga 
áhugað vísa slíkum umhvørv­
isligum átaki ans, frøddi borg­
arstjóran, sum hann tók til í 
røðu síni.

Kanska verða júst hesi 
partur av vaksandi skaranum, 
sum fer at brúka el-orku til 
sínar bilar?

Fyrsta el-løðistøðin tikin í nýtslu

Klokkan 21 komandi leygar­
kvøld 19. desember  verður 
eins og í fjør ein jólasangløta 
við 17 sangarum. – Kórið hevur 
verið rættiliga virkið í ár. 

Kórið fer at syngja ymisk 
kend jólaløg bæði føroysk og 
útlendsk, ein solo og ein duett 
er eisini á skránni.  Eisini verð­
ur felagssangur. 

Hesaferð fara tey at enda 
við tveimum løgum, einari 
hymnu “Himnadrottur jarðar 
við” við orðum av Charles 
Wesley, og lagi hjá vælkenda 
komponistinum, Donald 
Swann, týtt hevur Zacharias 

Zachariassen. So til seinast 
nógv sungna “The Holy City” 
(Jerusalem) av Stehan Adams 
og Fredric Wetherly.   

Eisini verður ein stuttur 
boðskapur um Jesu føðing og 
lív hansara.

Ein hugnaløta verður 
aftaná við einum drekka­
munni og onkrum søtum.

Øll eru vælkomin.

Jólasangløta í 
Betesda við 17 
sangarum

Jógvan Skorheim, borgarstjóri, klippir snór­
in til nýggju el-løðistøðina
Orð & Myndir: Dávur Winther 


